Россияса Президент Владимир Путин сетіс Коми Республикаысь медсестра Ангелина Каневалы Дружба орден

Воддза луннас Кремльса Екатерининскӧй залын сеталісны героизмысь, наукаын открытиеясысь, искусстволы служитӧмысь да уджсикаслы веськыдлунысь канму наградаяс. Наградитӧмаяс лыдын — Челядьлы Коми республиканскӧй больничаысь медицинскӧй сестра Ангелина Канева, коді уджалӧ тайӧ юкӧнын 44 во.
Канму наградаяс сетігӧн Россия Федерацияса Президент Владимир Путин пасйис: «Аслас уджын быд морт содтӧ миян страналысь, став Россиялысь вынсӧ. И тані шӧркодьыс абу».
Президент тӧдчӧдіс, мый экономика, наука, велӧдчӧм, социальнӧй юкӧн да общественнӧй удж ӧтув лӧсьӧдӧны страналысь вынйӧрсӧ да «талунъя сьӧкыд кад вуджны вермӧмсӧ».

Вылыс тшупӧда канму наградаяс сетісны иностраннӧй делӧяс кузя министр Сергей Лавровлы, учёнӧй-физик Евгений Велиховлы, а сідзжӧ видз-му овмӧсса уджалысьяслы, журналистъяслы, политикъяслы, вылыс технология производствоса специалистъяслы.
***Ангелина Канева 14 во веськӧдлӧ Челядьлы республиканскӧй больничаын урология отделениеса шӧр да ичӧт медицинскӧй персоналӧн. Сылӧн веськӧдлӧм улын 11 медицинскӧй сестра да 10 санитарка. Велӧдӧ том специалистъясӧс, веськӧдлӧ производственнӧй практикаӧн. Дасьтіс Коми Республикаса йӧзлысь дзоньвидзалун видзан учреждениеяслы 50 унджык шӧр медицинскӧй уджалысьӧс. Пырӧ Коми Республикаса шӧр медицинскӧй уджалысьяслӧн ассоциацияӧ, сьӧлӧмсяньыс уджалӧ ДРБ сестраяс сӧветлӧн уджын.
